
        
            
                
            
        

    
	ЗАЙЛШГҮЙ ШИЙТГЭЛ – 18

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА В. СМОЛЬНИКОВ

	 

	ДАВЖ ЗААЛДАХ ЭРХГҮЙ

	Бүгд Найрамдах Унгар Ард Улсын нийгмийг аюулаас хамгаалах байгууллагууд 1962 оны арван нэгдүгээр сарын 2-нд Английн харьяат иргэн, холбооч-тагнуул Гревилл Мейнерд Виннийг Будапешт хотноо баривчлан авсан юм. Нэг хоногийн дараа, арван нэгдүгээр сарын 3-нд, ЗСБНХУ, БНУАУ-ын хоорондын «Иргэний болон гэр бүл, эрүүгийн гэмт хэргийн талаар эрхийн тусламж үзүүлэх тухай» Гэрээний 54-р зүйлийн дагуу түүнийг Зөвлөлтийн хуулийн байгууллагад шилжүүлэн өгчээ. Учир нь гэвэл энэ үйл явдлаас хэдхэн хоногийн өмнө 1962 оны аравдугаар сарын 22-нд зөвлөлтийн иргэн О. В. Пеньковскийг Москва хотноо баривчлан авсан бөгөөд англи, америкийн тагнуулын газар Виннийг түүнтэй уулзуулахаар хичээнгүйлэн бэлтгэж байжээ. 

	Винн, Пеньковский нарын уулзалт болсон, гэхдээ тэр хоёрын хэн хэн нь санаанд оромгүй тийм нөхцөлд болсон юм. 1963 оны тавдугаар сарын 7-нд хоёр тагнуул ЗХУ-ын дээд зөвлөлийн цэргийн коллегийн шүүхээр хэргээ таслууллаа. 

	Баруун орнуудын хэвлэл Винн, Пеньковский нарын хэргийг шүүх ажиллагааг зөвлөлтийн эсрэг суртал ухуулгын зорилгодоо ашиглахыг оролдсон. Тэд, зөвлөлтийн хэвлэлд нийтлэгдсэн илт баримтуудыг үгүйсгэн ЗХУ-д суугаа албан ёсны дипломат зарим төлөөлөгчдийнхөө тагнуулын үйл ажиллагааны ул мөрийг нуун далдлахыг хичээж байлаа. Гэвч барууны тагнуулын газрын хашир тагнуулыг «жирийн шударга журамт» үйлдвэр-худалдааны түнш болгон үзүүлэх гэсэн тэдний оролдлого бүтээгүй юм. Баруун орнуудын албан ёсны холбогдох байгууллагууд баривчлагдсан тагнуулуудаасаа наманчлан зайлахаас өөр замгүй болжээ. Тагнан турших үйл ажиллагааных нь тухай зөвлөлтийн хэвлэл мэдээлж байсан Москва дахь АНУ-ын Элчин сайдын яамны ажилтнууд Винн, Пеньковскийн хэрэгт ямар ч холбогдолгүй юм гэж сандран тайлбарлаж байсан АНУ-ын төрийн департаментийн төлөөлөгч ч бас тийм замд орсон. Английн гадаад явдлын яам «Эзэнт улсын засгийн газар энэ хэрэг явдлын аль нэгэн асуудлын талаар тайлбар хийхгүй» гэдгээр мэдэгдлээ хязгаарласан юм. 

	Гэвч ЗХУ-ын Дээд шүүхийн хурлын дүүрэн хүнтэй танхимд, Москвагийн олон нийтийн төлөөлөгчид, зөвлөлтийн болон гадаадын сонин сурвалжлагчдын оролцоотойгоор болсон, Пеньковский, Винн нарын хэргийг шүүх ажиллагаа нь хэрэгтнүүдэд хүлээлгэж байгаа энэ шийтгэл бол маргашгүй үнэн баримтууд дээр үндэслэгдсэн юм гэдгийг бүх талаар илт харуулсан юм. 

	Ялын тогтоол уншлаа. Шүүхийн хурлын дарга хэрэгтнүүдийн зүг хандан, ЗХУ-ын эсрэг тагнуулын ажиллагаа үйлдсэн буруугаа хүлээж байгаа эсэхийг асуухад тэр хоёулаа хүлээн зөвшөөрч байна гэж хариуллаа. 

	Хэрэгтэн Пеньковскийг байцаах ажиллагаа эхэллээ. Тэрээр англи, америкийн тагнуулын албанд хэдийд, ямар бололцоотойгоор орж ажилласан, гадаадын тагнуултай хэдийд, хэрхэн яаж уулзаж байсан, ямар материал цуглуулж америк, англичуудад дамжуулж байсан тухайгаа ярилаа. 

	Пеньковскийн шүүхэд өгсөн мэдүүлэгтэй танилцахын өмнө чухам юу түүнийг эх орноосоо урвахад хүргэсэн бэ? гэдгийг авч үзье. 

	Пеньковский бол хоёр амьдралтай хүн байсан юм. Нэг нь хуурамч, нөгөө нь жинхэнэ. 

	Пеньковскийн зарим хамсаатнууд нь түүний зусар бялдууч зан чанарыг хүний сайхан санаа, нэр алдар хөөцөлдөх явдлыг нь ажлын зүтгэл гэж үздэг байв. Үнэн хэрэг дээрээ тэр бол хар амиа хичээсэн, нэр алдарт дуртай, өндөр албан тушаалын хойноос хөөцөлддөг, хувийн ашиг сонирхлын тулд юу ч хийхээсээ буцдаггүй зальт этгээд байсан. Тэрээр хэрэгтэй гэж үзсэн хүн буюу ашигтай гэж бодож байдаг дарга нарынхаа өмнө үнэхээр сайн амьтан болон харагдахын тулд ямар ч тохиолдлыг ашиглаж чаддаг хүн байсан. 

	Тэрээр, бусдаас онцгойлон ялгарч, ажилдаа үнэнч ажилтан гэдэг дүгнэлтийг улам бататгах боломж олохоор бол хамт ажиллаж байгаа нөхрөө юу ч гэж худал муулахаасаа буцдаггүй байсан. Энэ шинж байдлыг нь харуулсан ийм нэгэн тохиолдол болсон байна. 

	Пеньковский, хэрэгцээгүй болсон хэсэг эд хогшлыг улсад буцааж тушаахыг өөрийн удирдлага дор байдаг ажилтанд даалгажээ. Тэр хүн даалгаврыг нь биелүүлж эд хогшлын заримыг улсад эргүүлэн тушаасан тухай гарын үсэг бүхий баримт бичгээ түүнд хүссэн ёсоор нь авчирч өгчээ. Нэлээд хугацаа өнгөрсний дараа Пеньковский жинхэнэ эх бичигт дурдагдсан зарим эд хогшлын нэрсийг хассан хуурамч баримт бичиг хийлгэж аваад жинхэнэ эхийг устгажээ. Ингээд хамт олныхоо дунд сонор сэрэмжтэй зарчимч гэдэг нэр алдар олж авахын тулд, манай доод тушаалын ажилтан улсын хөрөнгийг ашиглан завшиж байна гэж удирдлагадаа худал бичиж байжээ. Өөрийгөө гаргууд сайн ажилтан гэдэг сэтгэгдлийг бусдад төрүүлэхийн тулд Пеньковский хамт ажиллаж байгаа хүмүүсийнхээ ололт амжилтыг өөрийн болгон ярьдгаас гадна, хэрэг дээрээ ямар ч холбоогүй мөртөө өөрийгөө өндөр албан тушаалын хүмүүстэй ойр дотно байдаг мэт сайрхдаг байжээ. 

	Пеньковскийн гэр бүлийн харьцаанд ч гэсэн түүний зусар бялдууч, хуурамч байдал нь харагддаг байсан юм. Гэр бүлдээ зориулан мөнгө зарахдаа жигтэйхэн харамч атлаа хувийнхаа хүсэл тачаалаа хангахын тулд мөнгө зарахдаа хайрладаггүй байжээ. Пеньковскийн архины нь найз Рудовский, Финкельштейн нар шүүхэд гэрчийн этгээдээр дуудагдан мэдүүлэг өгөхдөө Пеньковский олон хүүхэнтэй ойр дотно байсан бөгөөд зоогийн газруудаар үргэлж наргиж зугаацдаг байсан гэжээ. Пеньковский тун явцуухан бодолтой, хомсхон мэдлэгтэй хүн байв. Тэрээр хөгжим, утга зохиол, урлагийн алиныг ч сонирхдоггүй. Ном бараг уншдаггүй, уншвал, цаг үедээ шуугиан болж байгаа зүйлээс бага сага уншдаг байв. 

	Пеньковский ашиг хонжоо олох арга замыг бүх талаар хайж явдаг бөгөөд үүний тулд хилийн чанадад томилолтоор явахдаа өдий төдийгөөр нь олж ирдэг байсан хямд үнэтэй бэлэг дурсгалын зүйлийг барьц болгохоос эхлээд хамт ажилладаг нөхдөө гүтгэн хилсдүүлэх хүртэлх бүх арга мэхийг хэрэглэдэг байлаа. 

	Пеньковскийн зальхай зан авир огт мэдэгдээгүй байсан ч юм биш. Бүр 1955—1956 онуудад түүний даргаар ажиллаж байсан нэгэн хүн Пеньковскийн албан ажлын тухай тодорхойлолтод дээрх дутагдлуудыг заан хэлж байсан байна

	Зусар бялдууч байдал, долигонуур зан чанар, завхай амьдрал түүнийг эвджээ. Пеньковскийг эх орноосоо урвахад хүргэсэн тэр зан чанар нь улам даварсаар л байжээ. 

	Пеньковский америкийн тагнуултай хэлхээ холбоо тогтоохоор шийджээ. Тэрээр ажил төрлийнхөө байдлаар гадаадын хүмүүстэй өргөн хэмжээний харилцаатай байсан боловч элдэв асуудлаас болгоомжлон тэдний хэн нэгэнд шууд ойртохыг арай л зүрхлээгүй ажээ. Тэрээр өөрийнхөө хүсэл эрмэлзлийн тухай захидалд тодорхой дурдаж түүнийгээ 1960 оны аравдугаар сард Москва дахь америкийн Элчин сайдын яамны ажилтнуудын аль нэгэнд гардуулан өгөхийг оролдсон боловч энэ нь бүтээгүй байна. Иймд тэрээр захидлаа Москва дахь Америкийн клубт очдог байсан гадаадын нэгэн иргэнд цааш нь дамжуулахаар өгчээ. Тэрээр захиандаа америкийн тагнуултай хамтран ажиллах хүсэл эрмэлзэлтэй байгаа тухайгаа дурдаад гэрийнхээ утасны дугаар, ажлын хаягаа тодорхой өгч улмаар ням гараг бүрийн өглөөний 10 цаг хүртэл утсаар хариу хүлээх, мягмар гараг бүрд Турчановын гудамд зугаалан явж байх тухайгаа бичээд «Нөхөр чинь захиа авсан, намайг явууллаа» гэдэг нууц нэрээр уулзаж болох тухай саналаа дэвшүүлж байжээ. Гэвч тэднээс хариу ирээгүй учир (Пеньковскийн энэ эрмэлзэл аль хэр үнэн байсныг тэд удаан хугацаанд судалж тодотгож байсныг Пеньковский хожим америкийн тагнуулчдаас мэджээ.) Пеньковский английн тагнуулчидтай холбоо тогтоохоор шийджээ. Ийм холбоо тогтооход 1960 оны арван хоёрдугаар сард английн мэргэжилтнүүдийн төлөөлөгчдийн хамт Гревилл Винн Москвад ирсэн явдал маш их тус дөхөм үзүүлсэн байна. Пеньковский, Виннтэй анх удаа уулзан ярилцахад тэрээр үнэхээр итгэж болмоор хүн шиг түүнд санагджээ. Пеньковский 1961 оны дөрөвдүгээр сарын эхний өдрүүдэд түүнтэй уулзахдаа бүх үнэнээ ярьжээ. 

	 

	Прокурор — Ямар нөхцөлд та хоёр уулзсан юм бэ?

	Пеньковский — Би түүнтэй хамт зоогийн газар сууж байгаад дараа нь «Националь» зочид буудалд өрөөнд нь орж ярьсан юм. 

	Прокурор — Гревилл Виннтэй хийсэн энэ ярианы гол утга юуны тухай байсан бэ?

	Пеньковский — Би Виннд өөрийнхөө тухай, ажлынхаа тухай, тэдэнтэй хамтран ажиллах хүсэлтэй байгаа тухай яриад английн тагнуулын төлөөлөгчдөд захидал дамжуулж өгөхийг хүссэн юм. 

	 

	Пеньковский 1961 оны аравдугаар сарын 20-нд Англид албан томилолтоор явсан. Түүнийг Лондоны онгоцны буудалд очиход Винн угтан авсан бөгөөд түүнд Пеньковский янз бүрийн мэдээ бүхий хоёр боодол юм гардуулан өгчээ. Тэр өдрийн орой Лондон хотын «Маунт ройял» зочид буудлын нэгэн өрөөнд Пеньковский англи, америкийн тагнуулчидтай уулзжээ. Тагнуулд элсэх тухай актыг бичгийн хэлбэрээр урьдчилан бэлтгэсэн байсан ба түүндээ Пеньковский «Хэрэгцээ тохиолдох үед» эсвэл Америкийн Нэгдсэн Улс, эсвэл Их Британийн улсын иргэншлийг хүсэх болно» гэж бичсэн байлаа. 

	Пеньковский Эх орныхоо эсрэг чиглэгдсэн тагнуулын үйл ажиллагааг ингэж эхэлсэн юм. Тэрээр улс төр, эдийн засаг, цэрэг дайны шинж чанартай янз бүрийн мэдээ сэлт цуглуулах даалгавартай байлаа. Тэрээр транзистор - хүлээн авагч, шифрлэх дэвтэр, нууц бичгийн хэрэгсэл, «Минокс» зургийн аппарат, зургийн хальс, чухал заавар дүрэм зэрэг материалуудаар бүрэн хангагдсан байлаа. Энэ багаж хэрэгслийг хадгалж байхын тулд тэрээр гэртээ бичгийн ширээндээ нууц сав хийлгэжээ. 

	Англи, америкийн тагнуулчид Пеньковскийг жинхэнэ мэргэжлийн тагнуулч болгохоор шийджээ. Пеньковский Лондон, Парист албан томилолтоор явж байхдаа бараг орой болгон нууц байранд очдог байсан бөгөөд тэнд, түүнийг тагнуулын мэдээ хүлээн авах, дамжуулах, зураг авах, шифр хийх, нууц сав холбоог төхөөрөмжлөх зэрэг ажилд сургаж байжээ. Нууц байр болгонд барагцаалбал 10 цаг шахам ажилладаг байсан. Намайг хэт ядраахгүйн тулд уулзалтын үеэр завсарлагаа хийж сайхан засаж бэлтгэсэн ширээнд шалиг хүүхнүүдийн хамт суулгаж амраадаг байсан» гэж тэрээр шүүхийн хурал дээр мэдүүлж байжээ. Энэ уулзалтууд болон тагнуулын ур чадварын нууц, ид шидийг мэдэж авах гэсэн өөрийнхөө хүсэлтийн тухай Пеньковский шүүхэд тодорхой ярьж байсан. 

	 

	Прокурор — Та гадаадын тагнуулуудаар заалгаж байсан хичээл номоо сайн эзэмших гэж үнэхээр өөрөө хичээдэг байсан уу?

	Пеньковский — Тийм ээ. Энэ асуудал над үнэхээр сонин байсан. Би бүгдийг нэг бүрчлэн сурахыг хичээж байсан. 

	 

	Пеньковскийг баривчлан авахад түүний гэрт байсан нууц савнаас, гадаадын тагнуулчдаас хүлээн авсан доор дурдсан заавар олджээ. 

	 

	«А. Радио холбоо. 

	Энэ багаж нь аюулгүй байдал, итгэл найдварыг хамгаалах талаар нэлээд давуу талтай гэж бид үзэж байна. Одоо бид, таныг өөртөө бүх хэрэгсэлтэй боллоо гэж бодож байгаа шүү. Таны бидэнд мэдээлснээс үзэхэд танд мэдээ хүлээн авах арга туршлага нэлээд дутагдаж байгаа учир бид энэ радио хэрэгслийг тухайн үед хамгийн итгэл найдвартай гэж үзэхэд хүнд болж байна. Та мэдээ дамжуулахдаа тоонуудаа юуны өмнө зураас, цэг болгон бичихийн оронд тэднийг маш сайн цээжлэх, бичиж сурах талаар олон удаагийн дасгал хийх явдал маш чухал байна. Үүний тулд байнга ажиллах хэрэгтэй. Тийм практик ажиллагаа эзэмших боломжийг «Болван» олгож өгнө. Нэгэн (Болван)-ыг хэд хэдэн орой дахин хуулбарлаж бичсэний дараа та эцсийн үр дүнг харьцуулах чадвартай болох бөгөөд ийм байдлаар өөрийгөө шалгаж ч болно шүү. 

	Ийм радиограммаар танд хэрэгтэй чухал мэдээнүүдийг үргэлж өгч байх тул та түүнийг зөв бичиж авч сурах талаар чармайн ажиллах хэрэгтэй. Хэрэв та үүнийг эхний удаа хийж чадахгүйд хүрвэл дараагийн шөнө дахин оролдож үзэх хэрэгтэй. «Болваны» болон радио мэдээнийхээ жинхэнэ эхийг дараачийн хоёр сар хүртэл бидэнд үзүүлэхээр хадгалж байгаарай, тэгснээрээ энэ хүнд ажлыг таны бие эзэмшиж чаджээ гэдэгт бид итгэх болно. 

	 

	Б. Нууц хадгалах газар. 

	Энэ нь таны мэдээ материалыг илгээх гол хэрэгсэл болно. Энэ хэрэгслийн ажиллагааг улам шуурхай болгохын тулд, өөрөө хийж бэлтгэхээр амласан таны нууц байрны тухай мэдээ бидэнд маш чухал хэрэгцээтэй байна. Танд алсдаа өөр байр хайж олох шаардлага гарах байх. 

	Сонголт хийхэд нууц газар чинь гадаадын хүмүүст аль болохоор төвөггүй байрласан байх ёстой гэдгийг тун сайн анхаарах хэрэгтэй. Нууц газарт тавьсан зүйлийг чинь бид заавал дохио хүлээхгүйгээр шууд авчхаж байхын тулд нууц газартаа мэдээ аваачиж байх таны өдөр, цагийн талаар урьдчилан тохиролцох нь зүйтэй гэж үзэж байна. Бид дор дурдсан гол зүйлүүдийг санал болгож байна. 

	1. Та нууц газартаа сард нэгээс доошгүй удаа мэдээ хийж байгаарай. 

	2. Нууц газар тус бүр нэг удаа ашиглагдсан байх ёстой. (Бид нууц байрыг материал авахаар шалгахдаа юмтай, юмгүй байсныг үл харгалзан шууд ашиглагдсанд тооцох болно)

	3. Та нууц газартаа юм хийхдээ, өдөр цагаа урьдчилан бидэнд мэдэгдэж байгаарай. Түүнчлэн дараачийн гурван сарын дотор чухам ямар газрыг (№ 2, 3, 4 г. м.) ашиглах тухайгаа мэдэгдэх нь зүйтэй юм. Гэхдээ бидний хувьд бол бүтэн, хагас сайн өдрүүд материал авахад хамгийн тохиромжтой гэдгийг битгий л мартаж үзээрэй. 

	4. Бид таны мэдээллийн дагуу нууц газрыг чинь (жишээ нь №2) тогтоосон өдөрт нь аль болохоор заасан хугацаанд ойрхон очиж үзнэ. Дараачийн сард дараах газрыг гэх мэтээр үзэх болно. Хэрэв та аль нэгэн нууц газартаа юмаа хийж чадаагүй буюу амжаагүй байхад хүрвэл гай болох зүйлгүй, бид дараачийн сард нь Таны өгсөн төлөвлөгөөний дагуу ээлжит газрыг үзэх болно. 

	5. Гурван сарын хугацааны дотор бид танаас нууцын шинэ гурван газрын чинь тухай мэдээг хүлээх бөгөөд түүнд нууц газруудыг дараачийн гурван сард хэрхэн ашиглах журмыг тодорхойлон заах хэрэгтэй. 

	6. Нууц газрыг хоосолсон тухай мэдээг бид радиогоор бататгах ба хэвийн нөхцөлд манай үзлэгийн тухай мэдээг та дараачийн шөнө буюу тэрний дараачийн өмнө авах болно». 

	 

	Пеньковский гадаадын тагнуулаас авсан үүрэг даалгавраа биелүүлэхийн төлөө улайран зүтгэжээ. Тэрээр, техникийн тайлан мэдээ болон бусад нууц материалуудын зураг авч, цэрэг дайны холбогдолтой тоо баримтуудыг өөрийн танил цэргийн албан хаагчдаас цуглуулж, армид албан хааж байхдаа олж авсан зөвлөлтийн зэвсэгт хүчний тухай мэдээг эмхэтгэн тэмдэглэл хийж эхэлжээ. 

	Чухам ямар мэдээ сэлтийг ямар хэмжээгээр гадаадын тагнуулчдад дамжуулан өгч байсныг шүүгч Пеньковскийгээс лавлан асуулаа. 

	 

	Прокурор — Хэрэгтэн Пеньковский, та тагнуулын материал бүхий хэчнээн гэрэл зургийн хальсыг англи, америкийн тагнуулчдад тэдэнтэй холбоотой байх хугацаандаа дамжуулан өгч байсан бэ?

	Пеньковский — Энэ хугацаанд бид тэдэнд 105—106 гэрэл зургийн хальс дамжуулан өгсөн. 

	Прокурор — Хальс бүр хэчнээн кадртай байсан бэ? 

	Пеньковский — Хальс тус бүр 50 кадртай байдаг. Гэхдээ би материалын байдлыг харгалзан кадр бүрийг ашигладаггүй барагцаалбал 42—46-г л дарсан байх. 

	Прокурор — Ерөнхий дүнгээр бодож үзэхэд та хэчнээн кадр зураг гадаадын тагнуулуудад өгсөн болж байна вэ?

	Пеньковский — 5 мянган кадр.

	 

	Пеньковский тагнуулын үйл ажиллагаа явуулах хугацаандаа хилийн чанадад зөвхөн гурван удаа томилолтоор явж байсан ба тухайлбал Парист нэг удаа, Лондонд 2 удаа очиж байжээ. Энэ томилолтуудынхаа үеэр англи, америкийн тагнуулын удирдагчидтай уулзахдаа тэрээр цуглуулсан мэдээ материалынхаа зөвхөн хагасыг нь өгч амжжээ. Байнгын итгэлтэй холбоо гарцаагүй шаардлагатай болсоор байв. Ингээд Гревилл Винн, англи, америкийн тагнуулчид болон Пеньковскийн хоорондын холбоог барих гол хүн нь болсон ажээ. Яагаад чухамхүү холбоо барих болсон юм бэ?

	Энэ асуултад 1967 онд Америкт хэвлүүлсэн «Москвагаас ирсэн хүн» гэдэг номдоо Винн хариулт өгсөн юм. Виннийн нотолж байгаагаар америкийн тагнуулын газар, Пеньковскийтэй холбоо барьж байх байнгын төлөөлөгчийг Москвад байлгах шаардлагагүй гэж үзжээ. «Ямар ч сэжиг төрүүлэхгүйгээр ажиллаж чадах шинэ хүн хэрэгтэй болсон бөгөөд Зөвлөлт Холбоот Улсад хийх түүний ажил нь сайхан зорилготой байх ёстой байсан гээд Винн цааш нь бичихдээ: Энэ ажилд Зөвлөлт Холбоот Улсад олон удаа айлчлан очиж байснаас гадна ЗХУ-д ийнхүү ажиллаж байгаагаа ердийн юм шиг байдлаар харуулж чадах худалдаа-үйлдвэрлэлийн тийм хүнийг сонгон олох хэрэгтэй байлаа. Тийм хүмүүс олон байсан боловч тэдгээр нь тагнуулын ажилд өчүүхэн ч бэлтгэгдээгүй байсан учир ямар ч яаралтай сургуулиар аюул тулгарах үед тэдэнд шаардагддаг тэрхүү туршлагыг олгож чадахгүй байсан» гэжээ. 

	Английн тагнуулын газрын үзэж байснаар Винн л энэ шаардлагыг бүрэн хангаж чадах хүн байжээ. 

	Тэрээр 1919 онд Англид Дунд Уэллсийн уурхайд ажиллаж байсан инженер-зохион бүтээгчийн гэрт төрсөн ажээ. Сургууль төгсгөж дээд боловсролтой болсон. Дэлхийн хоёрдугаар дайны эхээр армид дайчлагдаж английн тагнуулын газарт алба хааж байжээ. Дайн дууссаны дараа Винн худалдааны ажил эрхлэх болжээ. Нэлээд хугацаанд тэрээр «Гревилл Винн Лимитэд», «Мобайл Экзебишенз Лимитэд» гэдэг худалдааны компанийн газруудыг үндэслэн байгуулжээ. Винн английн хэд хэдэн фирмийн дарга байхдаа бараг бүх европоор хэсүүчилж Зөвлөлт Холбоот Улсад хэд хэдэн удаа ирж байжээ. Виннийн бичиж байгаагаар бүр 1955 онд Интеллиженс сервистэй ахин хамтран ажиллахыг түүнд зөвлөж байжээ. Гэвч тэр үедээ европын социалист орнууд, юуны өмнө Москвад айлчлалт хийж худалдааны ажлаа үргэлжлүүлэх зорилт түүний өмнө чухалчлан тавигдаж байжээ. Тэрээр түүний зэрэгцээгээр тусгай курст суралцаж тагнуулын бэлтгэл хийдэг байжээ. Түүнийг код зохиох, дуу хураагуурт бичлэг хийлгэх, холбооны хэрэгсэл ашиглуулах, хүний зүс царайны онцлогийг ялган тогтоох, нэр овог, ажил байдлыг цээжлүүлэх, нууц материал дамжуулах арга барил эзэмшүүлэх, нууц байр сонгож авах, английн тагнуулыг сонирхож байсан зөвлөлтийн иргэдийн зураг үзүүлж тогтоолгох зэрэг ажилд сургаж байжээ. 

	Энэ бүхэн нь Винн бол мэргэжлийн тагнуул байсан гэдгийг нотолж байна. Гэвч тэр урьдчилсан байцаалт болон шүүхийн хурал дээр энэ бүхнийгээ нуун далдлахыг янз бүрээр оролдож байсан.

	Баривчлан авсны дараахан ЗХУ-ын эсрэг үйлдсэн тагнан турших үйл ажиллагааных нь тухай түүнээс асуухад, би тагнуулын ажилд ямар ч холбогдолгүй гэж тэрээр мөрдөн байцаагчийн анхны асуултад хариулж байжээ. 

	Гэвч маргашгүй үнэн баримтуудыг эш татахад тэрээр буруугаа хүлээхээс өөр аргагүй болсон юм. Винн шүүх ажиллагаа дээр маш хянамгай овжин байдлаар өөрийгөө хамгаалж байсан бөгөөд түүнийг ийм байдалд английн тагнуулын газар сургажээ. 

	“Асуулт тавьж байгаа хүмүүст илт мэдэгдэж байгаа зүйлийг хэзээ ч битгий үгүйсгэж бай гэж над хичээл дээр заадаг байж билээ” гээд Винн өөрийнхөө номд бичихдээ: — Хэрэв Алекс (Пеньковский) бид хоёрыг баривчлан авбал цаашдаа илт болох зүйлийн тухай л ярих бөгөөд би бол зөвхөн худалдаа-үйлдвэрийн хүн, өөр ямар ч асуудалгүй гэдэг чигийг хатуу баримтална гэж бид тохиролцсон юм” гэжээ. Энэ чиглэлээ Винн урьдчилсан байцаалт болон шүүхийн хуралдаан дээр баримтлахыг оролдсоор байлаа. 

	Тэрээр, би бол зөвхөн худалдаа-үйлдвэрийн хүн. Надад ямар ч хийсэн хэрэг байхгүй, английн тагнуулын газарт ямар нэг туслалцаа үзүүлэхдээ түүнийг зөвхөн сүрдүүлгийн нөлөөгөөр үйлдсэн юм гэсэн өнөөх л чиглэлээ шүүхийн ажиллагаа дээр хатуу баримталсаар байлаа. 

	Интеллиженс сервист дахин элсэн орж байсан үед хамаарагдах байдлынхаа тухай шүүхэд өгсөн мэдүүлэгтээ Винн:

	 

	“— Ярианы эхний үед Кинг (английн тагнуул) маш нөхөрсөг эелдэг байдалтай байсан. Тэрээр, Пеньковскийтэй холбоотой ажиллахад ямар ч аюулгүй байх болно гэдэг талаар надад аятайхан сэтгэгдэл төрүүлэхийг оролдож, харин миний байдлыг бүрэн сайн ойлгосныхоо дараа намайг айлган сүрдүүлж, хэрэв чи түүнд туслахгүй юм бол бүх ажил явдал чинь балран нурах болно гэж байсан юм. Хэрэв би энэ ажлаас татгалзсан бол тэрээр надад үнэхээр уршиг тарихаар л байсан. 

	Англид иймэрхүү томоохон тушаалын хүн алив нэг фирмийн дарга руу утасдахад л миний нэр алдар жирийн нэг хүнийхтэй нэгэн адил маш хохиролтойгоор муудах байсан юм гэдгийг би ойлгож байсан. Үүнийг би өчүүхэн ч хүсээгүй юм” 

	 

	гэжээ. 

	Виннийн үйл ажиллагаа бол тагнуулын шинж чанартай байсан гэдгийг шүүх бодит баримттайгаар алхам, алхмаар тодруулсаар байлаа. Хэрэгтэн 1961 оны дөрөвдүгээр сард Москвад байхдаа Пеньковскийтэй уулзаж байсан тухайгаа Английн Вант Улсаас ЗХУ-д суугаа Элчин сайдын яамны нэгэн дипломат ажилтанд мэдэгдэж Лондонд буцаж очоод Английн тагнуулын газартай хамтран ажиллах хүсэлтэй байгаа тухайгаа бичсэн Пеньковскийн захидлыг Английн тагнуулын газрын Аккройд гэгч нэгэн ажилтанд дамжуулан өгөөд Пеньковскийтэй уулзахдаа ярьсан асуудлынхаа гол утгыг танилцуулсан байна. Дараа нь Винн, Пеньковскийг Англи америкийн тагнуултай Москва, Лондон, Парист удаа дараа уулзуулж байснаас гадна түүнээс гэрэл зургийн хальс бусад материал хүлээн авч зохих хүмүүст дамжуулж, хойшид холбоо тогтоон ажиллах ёстой Москва дахь гадаадын тагнуулчдын зургийг Пеньковскийд танилцуулж, тагнуулын материалаа хийж явуулж байх тусгай контейнер ажиллуулах аргыг түүнд зааж өгч байсан гэдгийг шүүх илрүүлэв. 

	Винн хэргийн бодитой талыг хүлээн зөвшөөрсөн боловч анхнаасаа эхлэн гүйцэтгэж байгаа даалгаврынхаа утга агуулгыг ойлгоогүй «зөвхөн сүүлийн зургаан сард л нэлээд зүйлийг ухамсарлах болсон» гэж баталсаар л байжээ. 

	Тэрээр «энэ хэрэг явдал над тун тусгүй санагдаж байна» гэж мэдэгдэхэд танхимд цугларсан хүмүүс инээлдэж байсан. Гэвч тэрээр хуучин хэвээр л байсан

	 

	Өмгөөлөгч — Та Москвад ямар зорилготой ирсэн бэ? 

	Винн — Зуун хувь худалдааны зорилгоор

	 

	Гэвч баримт гэдэг бол зөрүүд зүйл. «Энэ муухай хэрэг явдалд би хэзээ ч оролцохыг хүсээгүй, цаашид ч хэзээ ч хүсэхгүй. Миний нүд одоо л нэг онгойх шиг болж байна» гэж тэрээр эцсийн эцэст мэдэгдсэн юм. 

	Гэтэл жинхэнэ үнэнээ хэлж бичсэн Виннийн номд түүний «худалдааны» үйл ажиллагааных нь тухай өнөөх олон мэдүүлэг нь огт өөрөөр тусгагдсан байдаг. 

	1962 оны зургаадугаар сард Винн эрдэм шинжилгээний ажлыг зохицуулах улсын хороотой бичиг захидлаар харилцах болжээ. Зургаадугаар сарын 12-нд тус хороонд ирүүлсэн захидалдаа кино гаргах, диапозитив үзүүлэх, техникийн сэдвээр лекц уншихад зориулан ачааны бүхээгтэй тэргүүдийг тоноглож байна. «Айлчлан очих хотуудын нэрсийн жагсаалтад Москва хотыг оруулахыг эрхэмлэн хүсье. Москвад энэ ачааны бүхээгтэй тэрэгнүүдийг авч очих аз завшаан олддог ч болоосой...» гэж бичиж байжээ. 

	Төдий л удалгүй тэрээр, «Ноён Пеньковскийд толилуулах нь: Зургаадугаар сарын 12-нд явуулсан захидлын дагуу миний очихыг зөвшөөрч байгааг бататгаж, виз гуйсан хүсэлтийг минь дэмжиж өгөхийг хүсье» гэсэн цахилгааныг тус хороонд ирүүлсэн байна. 

	Москвад бүхээгтэй ачааны тэрэгнүүдээ авч очих гэсэн Виннийн энэ санааг английн хэвлэлд ч тусгасаар байсан. «Финашел таймс» сонинд Виннийн энэ байгууллагын чухал ач холбогдлыг тэр үед онцлон тэмдэглэсэн байна. 

	Ачааны бүхээгтэй тэрэгнүүдийн нэгэнд тагнуулын нууц байрыг зориуд бэлтгэн байрлуулсан бөгөөд түүнд английн тагнуулын газрын даалгавраар Пеньковскийг баруун тийш нь авч явахаар төлөвлөж байсан юм гэж Винн одоо энэ тухай ямар ч ичгүүр сонжуургүйгээр бичиж байсан. Энэ тухай Пеньковский шүүхийн хурал дээр мэдүүлэг өгөхдөө: — Гадаадын тагнуулчид намайг ЗХУ-аас гаргах ажлыг зохион байгуулж байсан гэж байжээ. Гэхдээ тэд олон янзын саналтай байжээ. Зарим нь усан доогуур завиар, зарим нь загас барьдаг том онгоцоор, зарим нь нисэх онгоцоор аваачихаар төлөвлөсөн байна. Түүгээр ч үл барам хэрэгцээтэй цаг үед нууц биш байдлаар явахад зориулан хуурамч паспорт явуулж байсан ба гадаадын тагнуулчдын энэ анхаарал халамжид сэтгэл нь хөдлөн баярласан Пеньковский «Эрхэм хайрт нөхөд минь! Та нараасаа явуулсан паспорт, захидлыг хүлээн авлаа. Өчүүхэн миний хувьд ийнхүү их анхаарал халамж тавьсан явдалд баярлалаа. Би та нарыгаа үргэлж дэргэдээ байгаа юм шиг санаж байна. Та нарынхаа гарыг чанга атгая. Үнэнч найз чинь. 1961 оны есдүгээр сарын 5» гэсэн захидал бичиж байжээ. 

	Пеньковскийд өдий төдий юм амласан учир тэрээр гадаадын тагнуулчдын даалгаврыг биелүүлэхийн тулд бараг ясаа цайтал зүтгэж байжээ. Түүнд англи, америкийн армийн хурандаа цол (Пеньковский, Лондонд байхдаа ийм формын хувцас өмсөж зургаа авхуулж байжээ) АНУ, Английн тагнуулын төв байгууллагад сарын хоёр мянган долларын цалинтай хариуцлагатай тушаалын ажил, сарын мянган долларын хөлстэй тагнуулын ажил амлаж байжээ. Түүнийг урамшуулан зоригжуулж түүнд зориулсан магтаал ч гаргаж байжээ. 

	— Чи их ажил хийж байна. Чиний ажлыг хэмжээ далайцын хувьд ч гэсэн, материалын чухлын хувьд ч гэсэн бид өндрөөр үнэлж байна гэж тагнуулчид ярьдаг байсан. Тэдний энэ дүгнэлтээр би тийм ч муугүй ажилласан байх гэж хэлж болох юм гэж Пеньковский шүүхэд ямар ч эрээ цээргүй ярьж байжээ. 

	 

	... 1963 оны тавдугаар сарын 10. ЗХУ-ын Дээд Зөвлөлийн цэргийн коллегийн шүүхийн хуралдаан дөрөв дэх өдрөө болж байлаа. Яллагч, хэрэгтнүүд болон гэрчийн этгээдүүдийг байцаан асууж дуусаад баримт бичгүүдийг нийтэд уншиж танилцуулаад эд мөрийн баримтуудыг хянан үзлээ. 

	Хэргийн материалыг хянан үзэх явцад Москва дахь Их Британийн Элчин Сайдын яамны ажилтан А. Рауселл, Г. Кауэлл, түүний гэргий П. Кауэлл, ажилтан Р. Чизхолм, түүний гэргий А. Чизхолм, Д. Варлей, Ф. Стюарт болон Москва дахь АНУ-ын Элчин сайдын яамны ажилтан А. Дэвисон, X. Монтгомери, Р. Карлсон, Р. Жэкоб, В. Жонс нар өөрсдийн албан ёсны эрх ямбыг ашиглан Пеньковский, Винн нар болон тэдний тагнуулын ажилд туслалцаа дэмжлэг үзүүлж байсныг нотлон тогтоов. Нууц ажиллагааныхаа хурц үзүүрийг ЗХУ болон бусад социалист орнуудын эсрэг шууд чиглүүлж байсан империалист тагнуулын газруудын хуйвалдаан ийнхүү дахин нэг удаа ичгүүртэйгээр тас цохигдсон юм. 

	Хүчин чармайлтаа нэгтгэсэн англи, америкийн тагнуулын газрууд дипломат тагнуулчдын үйл ажиллагаа төдийлөн амар илчлэгдэхгүй гэж үзэж байжээ. Гэтэл тагнан турших энэ холбоонд хатуу цохилт өгсөн юм. 

	Пеньковский, Винн нарыг яллан шийтгэсэн шүүх ажиллагаа нь ЗХУ-д айлчлан байдаг барууны худалдаа-үйлдвэрийн зочин гийчид, сэтгүүлчид, дипломатууд хоёрдмол үүрэгтэй байдаг тухай оросууд сэрэмжлэн болгоомжилж албан ёсоор мэдэгдэж байсны нэг баталгаа» боллоо гэж английн «Таймс» сэтгүүл үнэнээ хүлээн бичсэн байна. 

	Английн тагнуулын газрын ажлын арга барилыг тодорхойлон харуулсан нэлээд нарийн жижиг асуудлууд шүүх ажиллагаа дээр илэрлээ. Пеньковский тагнуулын материалынхаа хагасыг английн дипломат ажилтны гэргий Анна Чизхолмоор дамжуулан өгч байсан байна. Тэр эмэгтэйтэй чухам ямар нөхцөл байдалд уулзаж байсан тухай Пеньковскийгоос асууж тодрууллаа. 

	 

	Прокурор — Та мэдээ сэлтээ Анна Чизхолмоор дамжуулан өгч байх тухай гадаадын тагнуулын газруудын заалтыг биелүүлж байсан биз дээ?

	Пеньковский — Тийм ээ. Би энэ заалтыг биелүүлсэн. Би түүнд гэрэл зургийн дөрвөн хальс бүхий хайрцагтай чихэр өгсөн. Тэр хальснуудад эрдэм шинжилгээний судалгааны ажил зохицуулах хорооны дөрвөн удаагийн тайлан мэдээг хуулбарлан буулгасан байсан юм. 

	Прокурор — Энэ хэрэг явдал хаана болсон юм бэ?

	Пеньковский — Москвад, Цветной Бульвар гудамжинд. Тэнд Анна Чизхолм хүүхдүүдтэйгээ салхинд зугаалж байсан юм. Энэ газрын тухайд гэвэл Москвагийн зураг дээр тусгайлан тэмдэглэгдсэн байсан гэдгийг би та нарт ярьж байсан. Би «Самотёчная» гэдэг талбайн талыг барьж явах ёстой байсан. Тэнд цэцгийн мандлын дэргэдэх хашлагатай элсэн дээр хүүхдүүд тоглож байсан. 

	Прокурор — Хайрцгийг хэрхэн өгсөн байдлын тухай яриач. 

	Пеньковский — Чухам хэд дэх өдөр байсан билээ дээ? Бүтэн сайн ч бил үү, ажлын өдөр ч бил үү, сайн санахгүй байна. Есдүгээр сарын эхний л өдрүүдэд, би яг болзож тохирсныхоо дагуу 16 цагт энэ район руу очихоор явсан юм. Уулзах газраа ямар ч бэрхшээлгүйгээр олж очоод тэнд хүүхдүүдтэйгээ зугаалж байсан Аннаг харав. Би хүүхдүүд, нэг ч бил үү, хоёр ч бил үү, одоо сайн санахгүй байна, сууж байсан сандал дээр зориуд очиж суусан. Тэгээд би нэг жаахан хүүхдийн хацрыг өхөөрдөн барьж толгойг нь илээд «За май, чихэр ид» гэж хэлээд хайрцагтай чихрээ өгчихсөн юм. Энэ бүхнийг Анна харж байсан. 

	Дарга — Гаднаас харахад чухам хэдийн насны орчим хүүхдүүд байсан бэ?

	Пеньковский — Барагцаалбал 4—8 настай хүүхдүүд байсан. Том хүүхэд нь сургуулийн насны, бусад нь сургуулийн өмнөх насных байсан. 

	Прокурор — Ингэхлээр тагнуулчдын холбоог нуухын тулд жижиг хүүхдүүдийг хүртэл ашиглаж байсан хэрэг үү?

	Пеньковский — Тийм ээ. Тэгсэн юм. 

	 

	Пеньковскийн гэмт хэргийн баримт материалуудыг шүүх дахин хянасаар л байлаа. 

	Нэг номерын нууц газрыг хэрхэн ашиглаж байсан тухай түүний мэдүүлэг хэр зэрэг үнэн байсан бэ гэдгийг нотлохын тулд шүүхийн мөрдөн шинжилсэн ажлын протоколыг нийтэд уншиж танилцууллаа. 

	1962 оны арван нэгдүгээр сарын 2-ны өдөр. Москва хотын Кутузовын өргөн гудамж дахь 35-р багана модонд Пеньковский урьдчилан тэмдэг тавьсан байжээ. Яг тэр үеэр Пушкиний гудамжны 5/6 дугаар байшингийн орцонд чүдэнзний хайрцгийг зэс утсаар ороож түүнийг дулаалгын хоолойн батарейг холбосон төмөрт бэхлэн тэнд нууц газар (хайрцаг) байгуулсан байна. Энэ нууц хадгалах газар Пеньковскийг баривчлан авахад олдсон мэдээг хийсэн байжээ. Энэ орцыг, нууц хайрцаг дахь юмыг авч байгаа хүний хөдөлгөөнийг харах буюу зургийг авах боломж бүхий тусгай аппаратаар зориуд тоноглосон юм. 

	8 цаг 50 минутад Пеньковскийн хэлж өгсөн телефон утасны номер дуугарч 9 цаг 20 минутад тэмдэг бүхий багана модны дэргэд Москва дахь АНУ-ын Элчин сайдын яамны цэрэг-агаарын цэргийн атташегийн туслах А. X. Дэвисон очсон байлаа. Тэрээр модны хажуугаар хоёр удаа нааш цааш холхин явж түүнийг анхааралтайгаар ширтэн харж байлаа. 

	15 цаг 15 минутад Пушкиний гудамжны 5/6 дугаар байшингийн орцонд үл таних нэгэн хүн орж ирээд нууц хайрцгаас юм авч байхад нийгмийг аюулаас хамгаалах газрын ажилтнууд түүнийг баривчлан авсан юм. Баривчлагдсан этгээдийн баримт бичгүүдийг шалгахад тэрээр Москва дахь Америкийн элчин сайдын яамны ажилтан Р. К. Жэбок гэгч байлаа. 

	Мөрдөн шинжлэлтийн үеэр хийгдсэн гэрэл зураг шүүх таслах газарт ирсээр л байв. 

	Гадаадын тагнуулчдад Пеньковскийн өгсөн мэдээ сэлтүүд нь нууц, маш нууц зүйлүүд байсан бөгөөд тэдний зарим нь ЗХУ-ын төрийн буюу цэргийн чухал мэдээнүүд байсан, түүнийг баривчлан авахад олдсон тагнуулын хэд хэдэн баримт бичгүүдийг тэрээр өөрөө үйлдсэн, Пеньковскийгоос хураан авсан «Минокс» аппарат болон хальснууд нь гэрэл зураг авахад зориулагдсан, түүний «Соня», «Зенит» гэдэг хүлээн авагчид нь хэрэгтний өөрийн нь илчлэн хэлж байсан долгионуудаар радио мэдээ авдаг байсан тухай мэргэжилтнүүдийн нотолгоог уншиж сонсголоо. 

	 

	... Шүүхийн мөрдөх ажиллагаа дууслаа. Төрийн яллагч үг хэлэв. Тэрээр шүүхийн дөрвөн өдрийн хуралдааны явцад тогтоогдсон бүх асуудлыг нэгтгэн дүгнэж хэрэгтнүүдийн гэм бурууг нотолсон баримтууд болон гэмт хэрэг үйлдэхэд хүргэсэн шалтгаан бүрийг нягтлан нотолж тэдгээрийн өдүүлсэн гэмт хэрэгт хууль зүйн дүгнэлт өгч, Москва дахь АНУ болон Их Британийн Элчин Сайдын Яамны зарим ажилтнууд гадаадын дипломат төлөөлөгчдийн зан байдлын хэм хэмжээнд үл нийцэх хууль бус үйл ажиллагаа явуулж байсныг эрс буруушаан зэмлэлээ. 

	— ЗХУ-ын эсрэг ноцтой үйл ажиллагаанд хэрэгтэн Гревилл Виннийн оролцсон байдал, хэмжээг харгалзан түүнд ЗСБНХОУ-ын Эрүүгийн хуулийн 65-р зүйлд заагдсан дээд хэмжээний хатуу шийтгэлийг заавал оногдуулах шаардлагатай гэж би үзэхгүй байна. Түүнд арван жилээр хорих шийтгэл хүлээлгэх саналтай байна. 

	Хэрэгтэн Пеньковскийн хувьд гэвэл түүний үйлдсэн гэмт хэргийн хэмжээ, шившгийг яаж ч хэмжиж болохгүй байх аа гэж бодож байна. Түүний өмгөөлөгч нь хэрэгтний гэм бурууг хэлтрүүлэх гэж элдэв шалтгаан хайж дайнд оролцож байсан, буруугаа хүлээж гэмшиж байгаа зэрэг байдлыг нь харгалзан үзье гэж ярих л байх. Би үүнийг зөвшөөрөхгүй. Юугаар ч халхлагдаж болдоггүй гэмт хэргүүд бас байдаг юм. Энэ асуудлын талаар солих, өөрчлөх ямар ч арга байхгүй гэж бодож байна. Эх орноосоо урвагч энэ муу өөдгүй амьтанд гишгэх газар байхгүй. Би Пеньковскийд алах ял оногдуулахыг шаардаж байна. (Танхимд цугларагсад алга нижигнүүлэн ташиж энэ шаардлагыг хүлээн авав) 25?

	Шүүгчид та нөхөд өөрсдийнхөө энэ шийдвэрээр Англи, америкийн хорлон сүйтгэх тагнуулын үйл ажиллагааг зохион байгуулагчдын жолоог хазаарлан барьж хэрэгтний байранд сууж байгаа тэдний хөлсний зарц тагнуулуудад хийсэн хэргийнх нь залхамжийг зүй ёсоор оногдуулж чадлаа» гэж төрийн яллагч үгийнхээ төгсгөлд хэлэв. 

	Өмгөөлөгчдийг үг хэлсний дараа шүүх хэрэгтнүүдийн сүүлчийн үгийг сонслоо. Пеньковский «хэргээ цагаатгах, ариун шударга үйлсээр эх орныхоо ач тусыг хариулах боломж олгохыг» шүүхээс хүссэн боловч үйлдсэн гэмт хэргийнхээ ноцтой мөн чанарыг бас л ойлгоогүй хэвээр үлдсэн юм. Винн ч мөн нэгэн адил, мэдээгүй, тагнуулчдын сүрдүүлгээс айсан гэх мэт үгээр шалтаг зааж байсан атлаа бас өршөөл гуйсан юм. «Америк болон английн тагнуулын газар нь өөрийн нууц явуулга, сүрдүүлэг бусад арга мэхээрээ намайг энэ хэрэгтний ширээнд суулгахад хүргэжээ. Би энэ шившигт муухай ажлыг эхлэхдээ хэргийн жинхэнэ байдлыг ойлгоогүй байсан юм. Хэрэв би уг явдлын үнэн учрыг тэгэхэд ойлгосон бол үүнийг хэзээд үйлдэхгүй байх байсан юм» гэж тэрээр ярьж байна... 

	Шүүгчид зөвлөлдөхөөр гарав. 

	 

	1963 оны тавдугаар сарын 11-ний өдрийн 16 цаг 05 минут ЗХУ-ын Дээд Зөвлөлийн Цэргийн коллегийн шүүх, эх орноосоо урвагч Пеньковскийд алах ял, Виннд 8 жил хорьж шийтгэх ял оногдууллаа. 

	Шүүх, Москва дахь АНУ-ын болон их Британийн Элчин сайдын яамны зарим ажилтнуудын хууль бус ажиллагааны тухай тусгай магадалгаа гаргалаа. 

	Англи, америкийн тагнуулын газрын хөлсний этгээд, Зөвлөлтийн харьяат О. В. Пеньковский, Их Британийн харьяат иргэн холбоочин тагнуул Г. М. Виннийн хэргийг таслан шүүх ЗСБНХУ-ын Дээд шүүхийн Цэргийн коллегийн шүүхийн хуралдааны ажиллагаа дуусав. 

	 

	... 1963 оны тавдугаар сарын 17-нд «Правда» сонинд 

	 

	«ЗСБНХУ-ын Дээд шүүхийн цэргийн коллегийн тогтоолын дагуу буудан алах ял оногдсон Пеньковскийн ялаа хэлтрүүлж өгнө үү гэсэн хүсэлтийг ЗСБНХУ-ын Дээд Зөвлөл хэрэгсэхгүй болгов. Тогтоолыг ёсоор гүйцэтгэлээ» 

	 

	гэсэн мэдэгдэл нийтлэгдсэн.

	 

	* * *

	 

	ЗХУ-ын сүр хүчийг янз бүрийн аргаар, тухайлбал тагнуулын замаар гутаахыг эрмэлзэгч англи, америкийн империализмын жинхэнэ нүүр царайг даян дэлхийн өмнө илчлэн харуулсан шүүхийн энэ ажиллагаа нь баруун орнуудыг сандарган балмагдуулсан юм. 

	Тагнуулын төв газар болон Интеллиженс сервисийн тагнан турших ажил явуулга балран унасан явдал нь нэр алдраа гутаасан энэ байгууллагуудын жанжлагчдыг маш хүнд байдалд оруулсан юм. Ийм ч учраас Зөвлөлтийн нийгмийг аюулаас хамгаалах байгууллагууд, зөвлөлт шүүхийн энэ хүнд цохилтыг өчүүхэн боловч сулруулах зорилгоор Г. М. Виннийн «Москвагаас ирсэн хүн» гэгч дурсамжийг 1964 оны сүүлчээс эхлэн Английн «Санди Таймс», «Санди телеграф» сонинууд хэвлэн гаргах болжээ. Винн өөрийнхөө эздийн шууд оролцоотойгоор бичмээршүү болсон энэ номдоо өнөөх маш гэнэн бөгөөд бүр торонд орчихсон юм шиг будилаад байсан хүний нүүрэн дэх багийг хуулан авч хаяад өөрийгөө Пеньковскийн урвагч ажиллагаатай холбогдох үйл явдлыг зохион байгуулж байсан бараг хамгийн гол хүний нэг болгох шахуугаар дүрсэлсэн байна. 

	«Английн тагнуулын газраас Пеньковскийтэй анх удаа уулзуулахаар хайж, бэлтгэж байсан тагнуул бол би байсан юм. Түүнийг нууц материалтайгаар Лондонд явуулах ажлыг миний бие зохион байгуулсан, би 8 сарын дотор Москва, Лондон, Парист түүний хамгийн ойр дотно холбоочин нь байсан юм» гэж маш сэхүүн байдалтайгаар Винн тэр номдоо бичсэн байна. 

	Виннийн энэ тайлбар зөвлөлтийн шүүхээс түүнд оногдуулсан ял шийтгэл маш бодит үндэс баримттай байсан гэдгийг нотлон өгснөөс гадна шүүхийн урьдчилсан болоод мөрдөн байцаалтын явцад өөрийгөө ямар ч гэм буруугүй ёстой л хонь шиг номхон амьтан болгон харуулахыг хичээж байсан түүний болхи оролдлогыг дахин илчилж өгсөн юм. Гэвч Винн, ялагдал хүлээсэн эздэдээ хэзээ нэгэн цагт дахин таалагдахын тулд өөрийнхөө ролийг ийнхүү зориуд товойлгон бичсэн нь ойлгомжтой юм. 

	Виннийн эл илэн далангүй мэдэгдэл зөвлөлтийн шүүхийн тогтоосноос өөр, илүү гойд шинэ зүйл огт биш байлаа. Тийм ч учраас америкийн тагнуулын төв газар хуурамч зүйл үйлдэхээр шийдсэн юм. «Пеньковскийн өдрийн тэмдэглэлүүд» Зөвлөлтийн тагнуулын газрын сэтгэл санааг шимшрүүлсэн тухай өгүүлэл, Москвагаас ирсэн барууны найзын гайхалтай түүх! Ганцаараа бүхний эсрэг!» гэсэн сүржин бөгөөд илт өдөөн хатгасан шинж чанартай зүйлийг америкийн хэвлэлүүд бичих болсон юм. 1965 оны арван нэгдүгээр сард АНУ-ын нэлээд нэртэй хэвлэлийн газраас «Пеньковскийн өдрийн тэмдэглэлүүд» гэдэг нэртэйгээр гаргасан энэ ном нь тагнуулын төв газрын удирдагчдын нэр хүндийг «Тэдний үйл ажиллагаанд шууд эргэлзэж эхэлсэн» засгийн газрын нь өмнө дээшлүүлэхэд чиглэгдсэн байлаа. «Өдрийн тэмдэглэлүүд»-ийг хэвлэгчид зөвхөн энэ зорилгыг тавиад зогссонгүй. Зөвлөлт Холбоот Улсын нэр хүндийг бузарлах, ЗХУ болон социалист хамтын нөхөрлөлийн бусад орнуудын эсрэг тагнуулын төв газрын үйл ажиллагааг зөвтгөх, зөвлөлтийн эсрэг үзэл санааг дэвэргэхийн тулд америкийн тагнуулын албаныхан тэр номыг хэвлэн гаргасан юм. Энэ баримт бичгүүд бол бүдүүлэг гуйвуулга, зохиомол санаа, ЗХУ-ын эсрэг гүтгэлгээ мөн» гэж Каирын «Журнал-д Эжип» сонинд тэмдэглэжээ. «Өдрийн тэмдэглэлүүд» гэгч нь үнэхээр огт үндэсгүй, бүдүүлэг, хуурамч зүйл байсан гэдэгт итгэхэд төдий л бэрхтэй бус байлаа. Тагнуул хүн ийм тэмдэглэлийн дэвтэр хөтөлж шүүх ажиллагаанаас хойш 2 жил өнгөрчхөөд байхад 1965 оны сүүлч үеийн зөвлөлтийн улс төрийн бодлогыг шүүмжиллээ гэдэгт шал тэнэг амьтан л итгэх байх гэж хөрөнгөтний хэвлэлүүд хүртэл бичиж байв. 

	Пеньковский бүр 1962 оны намар номынхоо гар бичмэлийг барууныханд өгсөн гэж «Өдрийн тэмдэглэлүүд»-ийг хэвлэн нийтэлсэн газрууд ярьж байгаа нь огт утгагүй юм. Учир нь Пеньковскийг маш анхааралтайгаар мөрдөж байсныг тэрээр сайн мэдэж байсан тул өөрийгөө тийм ил аюулд хүргэхгүй нь лавтай байсан гэж америкийн тагнуулын газрын ажилтан байсан Пол Плэкстон «Уикли Ревью» сэтгүүлд бичиж байжээ. Английн «Гардиан» сонины «Оросын асуудлын мэргэжилтэн» гэж нэлээд нэрд гарсан сурвалжлагч Зорза, барууны зарим сонины газрууд болон америкийн тагнуулын Штабаас уг номын эх бичгийг авч үзэх тухай тагнуулын төв газарт хүсэлт тавихад түүнийг үзүүлээгүйг үндэслэн уг номыг хуурамчаар гаргасан гэж үзэхэд болох юм гэж бичиж байжээ. 

	Бельгийн «Стандарт» гэдэг харгис сонин «Энэ юм бол зохиомол зүйл байв. Түүнд дурдагдсан мэдээ баримтын хагасыг хэт товойлгож, хагасыг америкийн тагнуулын газар санаанаасаа зохиожээ» гэж бичжээ. 

	Шведийн «Афтонбладет» сонин «Тагнуулын төв газар арай л олигтойхон ажилласан бол зүгээр байх байсан юм» гэж тэмдэглэсэн байв. 

	«Пеньковскийн өдрийн тэмдэглэлүүд» гэгч хэвлэгдэн гарсан явдал нь дэлхийн олон нийтийн дургүйцлийг улам төрүүлсэн юм. Энэ худал баримт бичгийн тусламжтайгаар өөрийнхөө нэр хүндээ өргөх гэсэн Тагнуулын төв газрын санаархал бүтэлгүй болов. 

	Пеньковский, Винн нарын гэмт хэргийг таслан шийтгэсэн зөвлөлтийн шүүхийн хатуу бөгөөд шударга үнэн шийдвэрийг гутаах гэсэн ямар нэг оролдлого хэзээ ч бүтэхгүй гэдэгт даян дэлхийн хүн зон дахин бат итгэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

